Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Brwdfrydedd i rannu’r newyddion da – Effesiaid 6: 15 (3ydd o 8)
...a’r brwdfrydedd i rannu’r newyddion da am heddwch gyda Duw yn esgidiau am eich traed. 

 (Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu gwahanol fathau o esgidiau. Addaswch y stori yn ôl y math o sgidiau sy gennych. Llun y milwr Rhufeinig fel o’r blaen.
.....   
Pa fath o sgidiau ydy rhain? Pa bryd fyddwn ni’n defnyddio rhain? Pam na fyddwn i’n defnyddio rhain i.....?

(Trainers – rhedeg, ymarfer corff; fflip fflops – traeth, yr Haf; sodlau uchel – smart, parti;  esgidiau ysgol – ymarferol, ysgol; boots – gaeaf, oer ayyb)
Pam ydyn ni’n gwisgo sgidiau? 

(Amddiffyn ein traed rhag cerrig; i nerthu ein traed, eu syportio nhw e.e pan dyn ni’n rhedeg; i gael grip/gafael ar dir llithrig  e.e. sgidiau pêl-droed; i fod yn gyfforddus ayyb)

Roedd esgidiau milwyr Rhufeinig yn debyg i sandalau. Ond, roedd yna rhai pethau arbennig amdanyn nhw – roedd ganddyn nhw wadnau (gwaelodion) trwchus, ac roedd yna hoelion bach yn cael eu rhoi yn y gwadnau fel bod gan y milwyr grip/afael da ar y tir, ac na fyddan nhw’n llithro pan oedden nhw’n ymladd. Roedd y sandalau’n mynd rownd fferau/pigyrnau’r milwyr, ac yn cael eu dal y sownd yn eu lle gan strapiau lledr cryf.

(Mewn tywydd oer roedd y sandalau’n cael eu llenwi gyda ffwr neu wlân.)

Heb ei sandalau fyddai’r milwr ddim yn barod i ymladd, bydda fo’n llawer llai effeithiol. (Fel rhedwr yn rhedeg heb sgidiau yn yr haf ar hyd tarmac poeth – traed yn llosgi, methu dal ati.) Pan dyn ni eisiau brwydro yn erbyn pethau drwg  – pobl sy’n dweud celwydd am Iesu, a pobl sy’n dweud pethau drwg am y Beibl, yna mae’n rhaid i ni fod yn barod i wneud safiad – yn union fel roedd y milwyr Rhufeinig yn barod i’r frwydr. 

Mae gynnon ni rhai darnau o’r arfwisg yn barod – dyn ni’n gwisgo belt gwirionedd – sef y gwir am Iesu; dyn ni’n gwisgo llurig cyfiawnder (dyn ni’n iawn hefo Duw am ein bod i’n credu’n Iesu Grist), a rŵan mae angen i ni wisgo esgidiau arbennig hefyd – brwdfrydedd i rannu’r newyddion da (am heddwch gyda Duw) hefo pobl eraill.

Os dyn ni’n credu yn Iesu Grist, a dyn ni’n gwybod y gwir amdano, yna mae’n bwysig ein bod ni’n dweud wrth bobl eraill am y ffordd i gael perthynas iawn â Duw. Mae gynnon ni newyddion da, ei fod o’n bosib i bawb fod yn ffrind i Iesu. Dyma sydd eisiau i ni gofio bob dydd pan dyn ni’n gwisgo ein sgidiau.
Gweddi

Ein Tad, diolch i Ti am baratoi arfwisg ar ein cyfer. Diolch am felt gwirionedd, ac am lurig cyfiawnder. Helpa ni hefyd i wisgo’r brwdfrydedd i rannu’r newyddion da am heddwch gyda Duw fel esgidiau am ein traed. Helpa ni i ddefnyddio pob peth da ti’n roi i ni i gadw’n agos at Iesu. Amen.

